
30. april 2020 

Inatsisartut suleriaasianni § 37 naapertorlugu Naalakkersuisunut 

imaattunik apeqquteqarpunga:  

1. Avannaani Ilinniarnertuunngorniarfiup kantiina atorunnaagaa 

Gammeqarfiup eqqaaniittoq tuniniarneqareerpa? 

a) Aappiuppat; kikkunnit pisiarineqarpa sumullu atortussatut 

naatsorsuutigineqarpa? 

b) Naamiuppat; sooq ukiut sisamat tuniniaruusaarlugu 

paamaarunneqarsimava? 

2. Kiassarnermut aningaasartuutit qaffasippallaarnerannik 

atuisuusimasunit oqariartuutigineqartoq Naalakkersuisut qanoq 

oqaaseqarfigisinnaavaat? 

a) Kiassarnermut aningaasartuutit qaffasippallaarsimanerannut 

suna peqqutaava? 

b) Kiassarnermut aningaasartuutit appartinniarlugit 

Naalakkersuisut piginnittutut qanoq 

pilersaarusiornikuusimappat? 

3. Ilinniartut ineqarfii kantiinap eqqaaniittut ilinniartut ineqarfiinik 

nutaanik taarserniarneqartut pillugit suliaq sumut killippa? 

a. Nutaanik taarserneqarnissaannik suliaq uninngappat 

ilinniartut ineqarfii atorneqanngitsut taakku 

tuniniarniarneqarpat? 

4. Kantiina suli tunineqarsimanngippat Kommune Qeqertalimmut 

tunniutiinnarneqarsinnaaneranut isuma Naalakkersuisut qanoq 

isumaqarfigaat? 

5. Tassunga tunngasumik Naalakkersuisut allamik 

oqaasissaqarnerpat? 

(Inatsisartunut Ilaasortaq Peter Olsen, Inuit Ataqatigiit) 

Tunngavilersuut: 

Naluneqanngitsutut Avannaani Ilinniarnertuunngorniarfiup 

nutarterneqarnerata kingorna Gammeqarfiup eqqaaniittoq kantiina 

atorunnaarnikuuvoq. 

Tamanna pillugu 2016-imi apeqquteqaatiginerani Naalakkersuisut kantiinap 

tuniniarnissaanut pisinnaatitsissummik piniarlutik Inatsisartut Aningaasanut 

Inatsisaanni oqaasertaliussatigut allannguilersaarlutik nalunaarutigaat. 

Taamatullu aamma 2019-ip aallartisimalernerani apeqqutigeqqinneqarmat 

suli kantiinap tuninissaa qulakkeerniarlugu suliaq aallartereersimanerarlugu 

Naalakkersuisut nalunaarutigaat. 

Naalakkersuit suliassamik ingerlatsisimanerat qulaajarniarlugu qulaani 

pineqartumut tunngatillugu suliap sumut killissimanera apeqquteqaatigaara. 

Taamatut tunngavilersuuteqarlunga matumuuna apeqquteqaatiga 

ingerlateqqippara. 

Apeqqutima ullut suliffiusut qulit iluanni akineqarnissaat qinnutigaara. 


